1 узровень. Акрэсліце рысы эпохі, у якую жыў і працаваў  беларускі аўтар (вусна).

2 узровень. Вызначце (калі магчыма) асноўныя этапы жыццёвага шляху, творчасці мастака (вусна), раскажыце пра агульную ідэйную скіраванасць творчасці паэта ці пісьменніка.

3 узровень. Абгрунтуйце сваю пазіцыю (вусна).

4 узровень. Заканспектуйце матэрыял, прапанаваны настаўнікам для вывучэння.

5 узровень. Растлумачце эпіграф, узяты для вывучэння жыццёвага і творчага шляху мастака.
Кастусь Каліноўскі

(1838 – 1864)

Кастусь Каліноўскі –

      нязмерная мужнасць Радзімы,

Кастусь Каліноўскі –

     адвагі прачыстая мова.

                                К.Кірэенка

	Гады жыцця
	Факты біяграфіі і творчасці

	1838
	Нарадзіўся ў вёсцы Мастаўляны Гародзенскага павета ў шляхецкай сям’і (бацька валодаў невялікай ткацкай фабрыкай). Пасля набыцця фальварка Якушоўка паблізу мястэчка Свіслач (ваўкавыскі павет) сям’я пераязджае сюды (родная маці памерла, калі Кастусю было 6 гадоў)

	1847-1855
	Вучоба ў Свіслацкай прагімназіі



	1856-1860
	Пасля яе заканчэння едзе да старэйшага брата Віктара ў Маскву. Неўзабаве яны пераязджаюць у Пецярбург, дзе Кастусь паступае на юрыдычны факультэт Пецярбургскага універсітэта. Актыўна ўключыўся ў грамадскае жыццё (увайшоў у арганізацыю студэнтаў-выхадцаў з Польшчы, Літвы, Беларусі і Украіны). Знаёміцца з антыцарскай літаратурай, наогул разам  з братам глыбока вывучае сусветны літаратурны працэс (Віктар працаваў у Імператарскай публічнай бібліятэцы)

	1860
	Вяртаецца ў Гродна, актыўна ўключаецца ў агітацыйную дзейнасць 9у 1861 г. тут стварыў нелегальную рэвалюцыйную арганізацыю)

	1862-1863
	Пад псеўданімам “Яська – гаспадар з-пад Вільні” выдае газету “Мужыцкая праўда” (выйшла 7 нумароў: 6 напярэдадні паўстання, 1 – пасля яго). Вядома таксама “Пісьмо з-пад шыбеніцы” (напісана ў турме ў Вільні), якое ўключае верш “Марыська чарнаброва, галубка мая” (магчыма, прысвечаны каханай  Марыі Ямант, Радзіме ці ім абедзвюм). Усе гэтыя творы публіцыстычныя, маюць наступныя асаблівасці:
1) глыбокая адданасць аўтара роднай зямлі, якая даходзіць нават да самаахвярнасці;

2) эмацыянальнасць, палымянасць, пафаснасць;

3) моцная антыцарская накіраванасць, заклік да народа змагацца за свае правы і інш.

	1864
	Арыштаваны і публічна павешаны на гандлёвай плошчы Лукішкі ў Вільні



Кастусь Каліноўскі верыў у сілу народа. Усімі сваімі думкамі ён быў звязаны з народам, змагаўся за такі грамадскі  лад, дзе б чалавек  быў вольным, жыў са сваёй працы.


Глыбокая адданасць народу, Радзіме, вера ў народ яскрава выявіліся і ў апошнім перадсмяротным пасланні К.Каліноўскага  “Да беларускага народа”, вядомым пад назвай “Пісьмо з-пад шыбеніцы”. “Пісьмо...” – гэта хвалюючы запавет рэвалюцыянера, нязломнага змагара, што да апошняга дыхання заставаўся верным свайму абавязку. Трапіўшы ў рукі царскіх жандараў, ведаючы, што яму не ўдасца вырвацца з гэтых рук жывым, К.Каліноўскі са здзіўляльнай вытрымкай і сілай духу завяшчае народу не спыняць  барацьбы, змагацца да канца і здабыць сабе волю:




Бывай здаровы, мужыцкі народзе,




Жыві ў шчасці, жыві ў свабодзе,




І часам спамяні пра Яську свайго,




Што загінуў за справу для дабра твайго.

Жыццё К.Каліноўскага абарвалася на шыбеніцы, калі яму было ўсяго 26 гадоў. Гэта
жыццё –   подзвіг  у імя народа.


Публіцыстычная дзейнасць Каліноўскага мела глыбокі ўплыў на развіццё беларускай літаратуры, адгукнулася ў творчасці Францішка Багушэвіча, Цёткі, Янкі Купалы, Якуба Коласа, Максіма Багдановіча, У караткевіча і іншых аўтараў. 

Творы Каліноўскага паглыблялі рэалістычную традыцыю беларускай літаратуры, былі ўзорамі бескампраміснага выкрыцця сацыяльных супярэчнасцяў, крытыкі сацыяльнай несправядлівасці. Па многіх сваіх адзнаках  гэта творы высокай мастацкай вартасці, палымяныя маналогі, эмацыянальна насычаныя звароты да народа, у якіх вобразна-даходліва раскрываюцца складаныя праблемы сацыяльнага і палітычнага жыцця:
...Браты мае, мужыкі родныя!.. Горка пакінуць зямельку родную і цябе, дарагі мой народзе. Грудзі застогнуць, забаліць сэрца, но не жаль загінуць за тваю праўду ...

                                                                                                             (“Пісьмо з-пад шыбеніцы”)

Колькасна невялікая літаратурная спадчына К.Каліноўскага, але гэта творы, у якіх скандэнсавалася выбуховая сіла народнага гневу, сіла нянавісці і помсты, што на працягу стагоддзяў збіралася, каб адліцца ў палымяныя радкі.

Вобраз К.Каліноўскага ў беларускім мастацтве

 Яшчэ ў 1923 г. на сцэнах беларускіх тэатраў ставілася п’еса Е.Міровіча “Кастусь Каліноўскі”, а ў 1928 г. выйшаў аднайменны кінафільм “Беларусьфільма”. У 1938 г. з’явілася паэма Максіма Танка “Каліноўскі”, у 1975 – зноў паэма А.Куляшова “Хамуціус”. У 1968 г. убачыла свет кніга У.Караткевіча “Каласы пад сярпом тваім”, а ў 1971 г. – аповесць А. Якімовіча “Кастусь Каліноўскі”.
